1 Márta 2010
RÁITEAS NUACHTA
“Croí na Teanga – It’s You”

Comhairle Contae Phort Láirge ag ceiliúradh Sheachtain na Gaeilge
(5-17 Márta)
Tá Comhairle Contae Phort Láirge ag eagrú roinnt imeachtaí arís i mbliana chun Seachtain na  Gaeilge 2010 a cheiliúradh. Beidh furmhór imeachtaí na bliana seo ar siúl tríd an tSeirbhís Leabharlainne, ina measc bingó, seisiún ceoil traidisiúnta, taispeántas agus seans, fiú amháin, rith ar son na Gaeilge.

Tabharfar deis dóibh siúd a bheidh ag tabhairt cuairte ar Leabharlann Dhún Garbhán ar an Satharn seo chugainn, 6 Márta radharc nach bhfuil chomh coitianta sa lá atá inniu ann a fheiscint – Taispeántas Sníomha le Gearóidín Uí Mhurchú. Féach conas liathróid olla a dhéanamh as lomra caorach, ag úsáid mhodha gur féidir rianú siar go dtí an aimsir réamhstairiúil in Éirinn. Beidh taispeántais ar siúl ó mheánlae go 1r.n. agus idir a 3-4i.n.
Reachtáilfear Ceolchoirm le Comhaltas Ceoltóirí Phort Láirge – Trá Mhór i Leabharlann na Trá Móire ar an Aoine 12ú Márta ag 7.30i.n. Tá saorchead isteach agus fáilte roimh chách. 
Beidh ‘Bingó as Gaeilge’ do na bunscoileanna ar siúl arís i mbliana i Leabharlanna na Trá Móire, Phort Lách agus Dhún Garbhán sa choicís amach romhainn agus tá na seisiúin seo lán cheana féin. Dóibh siúd atá níos sine le níos mó taithí ag imirt bhingó, beidh deis acu a gcuid scileanna Gaeilge a thriail le cluichí speisialta ‘as Gaeilge’ le linn na hOícheanta Bingó ar an 8 agus an 15 Márta ag 8.15i.n. in Ionad Spóirt Dhún Garbhán. 

Beidh seans ag foireann Chomhairle Contae Phort Láirge an cúpla focal a thriail do Thráth na gCeist R-phoist sa Chomhairle ón 9-12 Márta, chomh maith le páirt a ghlacadh i ‘Lón na Gaeilge’ ar an gCéadaoin, 10 Márta.
Beidh Rith 2010 ar cheann de bhuaicphointí Sheachtain na Gaeilge go náisiúnta i mbliana. Rith sealaíochta 1600clm is ea é, a thosnóidh i mBéal Feirste ar an 9 Márta, ag críochnú suas sa Ghaillimh mar chuid de Mhórshiúil Lá le Pádraig. Beidh na mílte duine ag rith ‘ar son na Gaeilge’ le baitín speisialta ina mbeidh teachtaireacht rúnda ón Uachtarán, Máire Mhic Giolla Íosa, nach n-osclófaí go dtí go gcríochnaíonn an rás sa Ghaillimh. Beidh céim Phort Láirge de Rith 2010 ag fágaint na hOifigí Cathartha i nDún Garbhán maidin Shathairn, 13 Márta ag 9.30r.n. Táthar ag súil go mbeidh slua breá i láthair, chun rith amach tríd an Rinn agus an Sean Phobal, ar aghaidh chomh fada leis an Aird Mhór, agus as san ar aghaidh go hEochaill. Beidh roinnt laochra spóirt as Port Láirge, chomh maith le Méara an Bhaile agus Méara an Chontae i láthair chun tús a chur leis an gcuid seo de Rith 2010 agus tá fáilte roimh gach éinne teacht amach agus páirt a ghlacadh, bíodh sé ag rith nó ag tabhairt tacaíochta dóibh siúd atá ag rith. Ní gá go mbeifeá id’ lúthchleasaí chun páirt a ghlacadh agus is féidir aon rud ó chiliméadar amháin a rith chun tacaíocht a thabhairt dár dteanga dhúchais. Is féidir a thuilleadh eolais ar Rith 2010 a fháil ar www.rith.ie
Mar sin, má tá tú ag iarraidh taispeántas sníomha a fheiscint, freastal ar choirm ceoil traidisiúnta, Bingó a imirt nó dul ag rith , tá rud éigint duit le linn Seachtain na Gaeilge i mbliana. Bígí linn!!

